
Zelula biziberritzaileen bankua 

Inbiobank inauguratu dute Donostian; zelula ama helduak gorde, eta horiekin tratamenduak sortzen ditu 

Arantxa Iraola - Donostia 

Biziberritzea. Horixe da, aditu askoren aburuz, medikuntzaren etorkizuneko xedea; eri edo ahituta dauden ehunak biziberritzea, horretarako zelula amak erabiliz. Bide horretan, Inbiobank inauguratu zuten atzo Donostian; zelula ama helduak gordetzeko bankua da, Euskal Herriko lehena. Espainan ere ez da horrelakorik. Eta aitzindaria da mundu zabalean ere; izan ere, zelula amak gordetzeaz gain, horiek erabiliz terapiak lantzen ari dira Inbiobankeko ikertzaileak, aski aurreratuak. «Gizarteari begira ari gara, eta industria farmazeutikoari begira ere bai», azaldu zuen atzo, bankua inauguratzeko ekitaldian, Inbiomed fundazioko presidente Kristina Garmendiak. 

1997. urtetik ari da Inbiomed lanean. «Biziberritzeko medikuntzaren garrantziaz berehala jabetu ginen», ekarri zuen atzo gogora Garmendiak, eta bide horretan dagoeneko aurrerapauso nabarmenak egin dituztela nabarmendu zuen. 

Dena ez dira hitzak, gainera. Inbiobankeko arduradunek jada saio klinikoan dagoen fruitu bat dute eskura; azal geruza bioingenerizatuak landu dituzte. Azaleko gaitz larri bat -epidermolosis bullosa-- duten umeekin probatzeko prest dituzte, eta aurki Bartzelonako eta Madrilgo bi erietxetan erabiliko dituzte, ondo doazen ikertzeko. 

Hiru klasetako zelula amak landuko dituzte, bereziki, Inbiobanken. Bizkarrezur muinetik ateratakoekin fistulak tratatzeko tratamenduak landu nahi dituzte, eta bihotzeko gaitzak ere bai. Azaleko ehunetatik lortutako zelula amekin azaleko gaixotasunen kontrako tratamenduak lantzen ari dira, eta, azkenik, garunetik hartutako zelula amekin Parkinsonaren eritasunaren kontra egiten hasi nahi dute. 

Horretaz gain, orotariko zelula amak eskaintzen dituzte bankuan: «Kalitate handikoak». 

BABESA. Diru publikoa jaso dute Inbiomedeko arduradunek. Euskal erakundeen laguntza izan dute, Espainiako Gobernuarena ere bai. Esker oneko hitzak izan zituzten atzo. Txalotu egin zuten Kutxaren jarrera ere. Diru laguntza ematen ari da, eta azaleko gaitzaren kontrako tratamendua, hein handi batean, laguntza horri esker izan da posible. Manuel Errezola Eusko Jaurlaritzako Osasun Saileko Lurralde ordezkariak biozientzien alde egiteko motiboen trinkotasuna nabarmendu zuen: «Sektore produktibo eta eragilea bihurtu nahi dira, gizartearen eta ekonomiaren garapenerako».  

Biogune, zelula amekin Parkinsonaren kontra 

Enbrioietatik erauzitako zelula amekin ariko dira, Espainiako banku publikoko zelulak estreinakoz erabiliz 
Arantxa Iraola 

CIC Biogune ikerketa zentroak --Zamudion du egoitza (Bizkaia)-- zelula amak erabiliz Parkinsonaren eritasunaren kontra egiteko urratsak egingo ditu. Kasu honetan, gainera, giza enbrioietatik erauzitako zelula amekin ariko dira ikertzaileak. Horrek egingo du, hein handi batean, berezi ikerketa; izan ere, zalantza etiko handiak zabaltzen dituen auzia da zelula amak lortzeko enbrioiak erabiltzea. 

Dudak handiak dira, eta legearen erantzuna ere zenbaitek nahi baino motelagoa; Espainiako Gobernuak hil honetan bertan onartu ditu giza enbrioietatik erauzitako lehen zelula ama lerroak. Eta Bioguneko ikertzaileek, hain justu, Espainiako Banku Publikoko material hori erabiliko dute ikerketan. Banku horretako zelulak erabiltzen dituen lehen ikerketa zentroa izango da. 

DOPAMINA SORTZEKO NEURONAK. Zelula ama horiek erabiliz «neurona dopaminergikoak» lortu nahi dituzte Bioguneko zientzialariek. Neurona horiek dopamina --substantzia horren faltak eragiten du Parkinsonaren eritasuna-- sortzen dute, eta horiek erabiliz etorkizunean gaitza osatzeko modua aurkitu nahi dute. Bidea, segur aski, luzea izango da, ordea. Eta, era berean, zaila. 

Jakina da zelula amek biziberritzeko ahalmen izugarria dutela, eta edozein ehun klase bihur daitezkeela. Izan ere, biziaren sorburua dira; enbrioiak bizidun oso bihurtzen dituzten abiapuntua. Prozesu hori nola gertatzen den ez dago argi, ordea, eta duda handiak daude. Arratoiekin-eta ikerketa sorta zabala egin da, baina orain zerekin topo egingo duten ez dute batere argi ikertzaileek. «Zelula amen ahalmen terapeutikoa izugarria da», ekarri dute gogora Bioguneko ikertzaileek. Ahalmen hori nola gobernatu ikasten ari direla onartzen dute, ordea. 

CIC Biogune ez da bakarrik ariko egitasmo honetan. Burua izango da, talde zabal baten gidaria. 15 lan talde ariko dira elkarlanean. Tartean, EHU Euskal Herriko Unibertsitateko bi lan taldek hartuko dute parte ikerketan. Gurutzetako (Bilbo) erietxeak eta Donostiako Ospitaleak ere egingo dute beren ekarpena egitasmoaren alde. 

Parkinsonaren gaitza normalean 60-70 urte arteko jendearen artean agertzen da. Gaitasun asko galtzen dituzte eriek. Mugitzeko zailtasunak izaten dituzte, eta oroimenean, zuloak. 

